
AURRETIAZKO KONTSULTA PUBLIKOA, MERKATARITZA ESTABLEZIMENDU HANDIEN LURRALDE ANTOLAMENDUARI BURUZKO EKAINAREN 27KO 10/2019 LEGEA GARATZEN DUEN DEKRETU-PROIEKTUARI BURUZKOA

Gobernu Kontseiluaren 2017ko abenduaren 12ko Erabakiaren bidez, Xedapen Orokorrak Egiteko Prozeduraren aplikazioari buruzko Jarraibideak onartu ziren. Jarraibide horietan, besteak beste, Administrazio Publikoen Administrazio Prozedura Erkidearen urriaren 1eko 39/2015 Legearen 133. artikuluan xedatutakoa betetzeko modua jasotzen da, kontsulta publikoan eta arau-testu juridikoen proposamenak idatzi aurretiaz biltzeari dagokionez. Hala, lehenengo akordioaren 4. atalak honako hau zehazten du:

" 4.– Xedapen orokorraren izapidetzea sustatzen duen zuzendaritza-zentro edo -organoak, aurretiazko kontsultaren izapidea betetzeko, iragarkia jarri ahal izango du Euskal Autonomia Erkidegoko Administrazio Publikoaren egoitza elektronikoko iragarki-taulan, zeina izapidetzerako eta informazioa lortzeko gune segurua baita. Horrela, herritarrei gonbidapena egingo zaie iragarriko den informazioari buruzko iritzia eman dezaten, alderdi hauekin lotuta: arau hori onestearen premia eta egokitasuna, arauaren helburuak, ekimen horrekin konpondu nahi diren arazoak eta izan litezkeen bestelako aukera erregulatzaile eta ez-erregulatzaileak. Informazio bera Legegunean erakutsiko da, administrazio-espedienteak argitaratzeko eremua den aldetik, gardentasunari buruzko legeriatik datozen publizitate aktiboaren betebeharrak betetzeko. Informazio horri, geroago, jasotako ekarpenak gehitu beharko zaizkio, banaka edo taldeka. Aurretiazko kontsultaren izapidea ireki dela jakinarazteko bi argitalpenak modu automatizatuan egin ahal izango dira izapidetze elektronikorako Tramitagune tresnaren bidez, eta, horrela, bi eremuetan argitaratutako informazioaren koherentzia bermatuko da. Halaber, aurretiazko kontsultaren izapide honetan argitaratutako informazioa gobernu irekiaren plataformara –Irekia– eramango da, eta, hor, herritarrek Administrazioaren jardueren berri izan ahalko dute, eta euren iritziak eman ahal izango dituzte, modu erraz, ireki eta informalean. Horrez gain, argitaratutako jarduerei buruzko eztabaidak ere sortu ahal izango dira. – Irekia – plataformatik, egoitza elektronikoan argitaratutako iragarkira jotzeko aukera egongo da, eta, horri esker, modu formalean alegazioak aurkeztu ahal izango dira xedapen orokorra egiteko prozeduran. Horrela, informazioaren noranzko biko konexioa bermatuko da sarbide elektronikoko gune ezberdinen artean".

Bestalde, Estatuko Administrazioak eta Euskal Autonomia Erkidegoko Administrazioak osatutako Bitariko Lankidetza-Batzordearen 2020ko maiatzaren 11ko Akordioa betez, sail honek establezimendu komertzial handien lurralde antolamenduari buruzko ekainaren 27ko 10/2019 Legearen arau-garapena bultzatu behar du, Europar Batasuneko araudia eta oinarrizko araudia betetzen direla bermatzeko. Ondoren, egokitzapen horren berri emango dio Europako Batzordeari, Zerbitzuen Zuzentarauaren 15.7 eta 39.5 artikuluetan aurreikusitako baldintzetan.

Azaldutako guztia kontuan hartuta, eta lehen aipatutako 133. artikuluaren 1. atalean aurreikusitakoari jarraikiz, eta araua egiteko prozeduran parte hartzea sustatzeko asmoz, arau-proiektua egin aurretik, kontsulta publikorako aldi bat irekitzen da, Euskal Autonomia Erkidegoko Administrazioaren web-atariaren bidez. Horrela, herritarrek eta etorkizuneko arauak uki ditzakeen erakunde nabarmenenek honako hauei buruz duten iritzia jaso nahi da:


1.- Ekimenaren bidez konpondu nahi diren arazoak:

Establezimendu komertzial handien lurralde antolamenduari buruzko ekainaren 27ko 10/2019 Legea indarrean jarri ondoren sortu diren eskumen-desadostasunak konpondu nahi dira, bai estatuko oinarrizko araudiari dagokionez, bai Europar Batasuneko araudiari dagokionez.

2. Proiektatutako erregulazioaren beharra eta horri buruz indarrean dagoen araudia.

Estatuko Administrazioak eta Euskal Autonomia Erkidegoko Administrazioak osatutako Bitariko Lankidetza-Batzordearen 2020ko maiatzaren 11ko Akordioaren 1.b) atalak adierazten duenez (2020ko uztailaren 20ko Euskal Herriko Agintaritzaren Aldizkarian argitaratu zen), "Euskal Autonomia Erkidegoak akordio hau sinatu eta urtebetera arauzko garapen bat bultzatuko du, bermatzeko Europar Batasuneko arauak betetzen direla, bai eta oinarrizko arauak ere, eta egokitzapen horren berri emango dio Europako Batzordeari, Zerbitzuen Zuzentarauaren 15.7 eta 39.5 artikuluetan xedatutakoaren arabera”.

3.- Arauaren helburuak:

Erregelamenduaren helburu nagusia izango da establezimendu komertzial handien lurralde antolamenduari buruzko ekainaren 27ko 10/2019 Legea garatzea. Horrela, Euskal Autonomia Erkidegoan merkataritza-gune handiak ezartzeko eta, hala badagokio, handitzeko esparru juridiko orokorra osatu nahi da. Hori guztia bat etorri behar da barne-merkatuko zerbitzuei buruzko Europako Parlamentuaren eta Kontseiluaren 2006ko abenduaren 12ko 2006/123/EE Zuzentarauarekin eta zerbitzu-jardueretan askatasunez sartu eta aritzeari buruzko azaroaren 23ko 17/2009 Legearekin.

4.- Egon daitezkeen bestelako aukera erregulatzaileak eta ez-erregulatzaileak.

Aurreko ataletan azaldutako inguruabarrak, Estatuko Administrazioak eta Euskal Autonomia Erkidegoko Administrazioak osatutako Bitariko Lankidetza-Batzordearen 2020ko maiatzaren 11ko akordiotik eratorriak, eta egungo arazoen irismena kontuan hartuta, dekretu-proiektu hau egitea nahitaezkoa da Euskal Autonomia Erkidegorako.

